
Kupu waitara
He rahi ngä kupu körero mö tënei ähua o te ao 
wairua kei roto i te ao Mäori. He hokinga ki te 
nehenehe nui o te ao ätea, ki töna kunenga mai 
ki te ao türoa. Ko tana whakapapa i ahu mai i te 
orokohanga:

Te Räkau o Te Ao
 |

Te Ao Mätinitini = Te Rangi Mätinitini
 |

Ngä atua nui tonu (70)
(Williams, K. K. & T. T. R., 1980)

Ka wehea e Tane-nui-a-rangi öna matua, kätahi ka 
pätere mai te karakia hai whakapiri i a Ranginui ki 
te rangi, hai whakatakoto kia mau a Papatüänuku 
ki te whenua. Kia pümau ai ënei tokorua ki ö räua 
ake rohe, ka whakahaeretia ngä karakia o te kete 
tuauri kia ito te hono o Rangi ki runga, ko Papa 
ki raro. Nä tërä, i uru mai ai te wairua o ënei 
karakia ki te ao türoa. Nä ngä mahi wänanga me 
ngä pakanga a ngä atua i rohengia ai te whenua me 
ngä moana o tënei ao. Tënä atua ki töna rohe, tënä 
atua ki töna rohe. Ko te ira tangata noa i te ngaro.

I mua o te hekenga nui mai o ngä waka i te 
moutere o Hawaiki nui, o Hawaiki roa, o Hawaiki 

pämamao, ka whakahautia e ngä tohunga te manu 
käkä kia kawea mai tö tätau reo tapu ki te whenua 
o Aotearoa, te whenua hou i tapaina e te wahine 
a Kupe ki ngä ao kapua e uhi ana i a ia. 

Ka rere mai te käkä me te kawe mai i ngä 
käkano i roto i töna korokoro. Ko te manatawa, 
he whero, i a ia te mana whakatipu. Ko te man-
apou he pango, i a ia te mauri o te reo. Ka puta te 
körero: “Taku manatawa, taku manapou.”

Ka puhaina e te käkä ngä käkano i runga i te 
whenua, he waiwaihia e te ua, ka tipu ko te räkau 
tawa. Ka tipu, ka pua, ka whai hua. Tërä te mato-
mato o te tipu. Ka rere mai ngä manu ki te kai i 
ngä hua. Kätahi ka puta te reo körihi o ngä manu. 
Te ororeka o ngä whakatangitangi i roto i te wao.

E koekoe te tüï
E ketekete te käkä
E kükü te kererü.

(Mead & Grove, 2007, wh. 30).

Tërä te manu korowhitiwhiti ana, e tïoriwari ana 
i töna ake reo korokï, i töna reo körihi. He mita 
waitï tö tënä manu, tö tënä manu.

Ka tae mai a Mäori mä i runga i ö rätau waka, 
ka rongo i ngä manu tïoriori o te wao nui a Täne. 
Tüpono atu, ka täherengia, ka kainga. Kätahi ka 
whiwhi ia iwi i töna ake mita, i töna ake mita me te 
pärekareka ki te rongo i tö tätau reo e haruru ana.

He riri anö tä te tawa uho,
he riri anö tä te tawa para.

(Williams, 1957, wh. 354).

Ka noho pätata tonu ënei körero ki te taiao, nä te 
kaha o taku whakapono i ahu mai te wairua Mäori 
i te taiao. Ko te “riri” kei roto i tënei whakataukï 
he tangi. Ko te “tawa uho” ko te manawa, ko te hä 
o te räkau. Ko te “tawa uho”, ko te reo taketake 
o te reo ökarakia. Kei a ia töna mana me töna ake 
wairua. He wairua whakamoemiti ki ngä atua. 
Ki te hangaia he waka, he karakia whakamänu 
ki a Tangaroa. Ki te hangaia he whare tipuna, 
he karakia taputapu rawa atu ki a Täne. Ki te 
whakatöngia he purapura kümara, he karakia ki 
a Rongo-mä-täne. Ngä mahi katoa a te Mäori i 
tukuna töna hä mä te karakia ki te atua e tika ana 
mö tënä taitai mahinga.

E ai ki a Tütakangahau o Ngäi Tühoe, “Nä, ko 
Punaweko, ko Täne-te-hokahoka, ko Hurumanu, 
ko ënei ngä pütake mai o te manu, ahakoa i te rangi, 
i te whenua nei ränei, ko rätau ngä pou o ënei. Ko 
Täne-punaweko nöna te manu ngäherehere; ko 
Täne-hurumanu nöna te manu pärae, te manu 
moana. Käore e rikarika te tama a Tümataika e 
rere nei.”

Mehemea ka tapahia te räkau, kei waenganui 
tonu töna uho (Batley, 1956, wh. 232–244). Ka 
tipu tonu te räkau, ko te taikura tuarua, ko te reo 

WHAKAAHUA 3 Te Wänanga Takiura. (2019). Ngä Taikura o te Räkau Tawa. Tämaki Mäkaurau.

ökawa. Ko te reo ökawa, ko te reo whaikörero, 
ko te reo karanga, ko ngä möteatea. Ko te tai-
kura te tipuranga o te räkau. I roto i te räkau he 
whakatipuranga o te mauri o te reo. Ka uru mai 
pea tënei körero, “ko te piko o te mähuri, tërä te 
tipu o te räkau.” He aha te tikanga o tënei körero? 
He aha te wairua kei roto i tërä? Ko te tipu o te 
tamaiti kia tika tonu. Ko te whakatipu i a rätau kia 
pai tonu. Ki te piko rätau i te taitamarikitanga, he 
raruraru i te mutunga. Nö reira, whakatipuhia kia 
tika i te wä e pakupaku ana. Ka tipu haere tonu te 
räkau. Ko te taikura o muri mai, ko te reo öpaki. 
He aha tënei reo öpaki? Ko te reo o ngä kura, ko 
te reo o te käinga, ko ngä kïwaha, ko ngä püräkau, 
ko ngä pakiwaitara, ko ngä körerorero noa iho i 
waenganui i te tangata. Ka tipu tonu te räkau, ko 
te reo öao tënä. Me tipu te reo e ora ai. Kua uru 
mai ngä ähuatanga hou ki roto i te reo arä, te roro-
hiko, ngä waea pükoro, ngä ähuatanga o tënei ao 
hurihuri. Kua uru mai ngä taonga käore he ingoa 
Mäori, engari, ka hoatu e tätau he ingoa. I te kore 
e whakaingotia e tätau, ka mate haere te reo. Nö 
reira, me hoatu he ingoa tika e hängai tonu ana ki 
te mahi a tënä taputapu. Nä, ko te reo i muri mai 
i tërä, ko te reo öpanekäkä. Kua hoki anö ki ngä 
kupu panekäkä. He aha tërä reo? Ko te reo kei te 
tika te rere o te körero engari kua uru mai he kupu 
Päkehä ki roto i te reo. Kua uru mai ränei he kupu 
Mäori ki roto i te reo Päkehä. He panekäkä tërä. 
Ko te pane, he rite ki te mähunga o te käkä. He 
kapo noa iho mai i ngä kupu, kapo kupu, ä, ki 
ëtahi, ko tërä ko te reo o te tame heihei. He aha te 
reo o te tame heihei? Kë-kë-kö, engari kua uru mai 
tërä ähua o te reo whakauruuru. (Stokes, Milroy, 
& Melbourne, 1986; Williams, 2018).

Kei te pätai atu ahau inäianei, he aha te “ö”? 
Arä, ko te ö o te ökarakia, o te ökawa, o te öpaki, 
o te öao me te öpanekäkä? He aha te “ö” kei 
reira? He kai. Nö reira, ko te kai a te tangata ko te 
körero. He kai. Ko te amorangi ki mua, ko te häpai 
ö ki muri. He aha rätau? Ko ngä tängata tunu kai. I 
ahu mai i te käkano tö tätau reo ätaahua, ngä kupu 
katoa kei roto, he ätaahua. Nä, i te wä i haramai 
ngä manu ki te kai i ngä hua ka whiwhi ngä manu 
i ëtahi reo rerekë. Ka whiwhi te tïrairaka i töna 
ake reo, ka whiwhi te koekoeä i töna ake reo, ka 
whiwhi tënä manu i töna ake reo. Koinei te uho 
kei waenganui, ko te uho o te tawa. Mä te uho 
tawa tonu e whiwhi ai ngä manu i ö rätau reo. Ka 
whiwhi te tüï i töna ake reo, ka whiwhi te käkä i 
töna ake reo, ka whiwhi te kererü i töna ake reo. 

He aha tërä ähua o ngä manu? He momo reo, 
nö reira he mita kömuhumuhu, he mïharo. Ka 
haramai a Mäori mä, ka kai i ngä manu, ka whi-
whi rätau i te aha? Ka whiwhi rätau i ö rätau 

ake mita me te ätaahua o ngä mita o tënä rohe, 
o tënä rohe, o tënä rohe. Ätaahua te tangi mai. 
I roto i te ngahere ka kükü hoki te kererü. He 
rahi ngä mahi aromatawai kei roto i ënei tangi. 
He rahi ngä mahi arotakenga mö aua tangi. He 
kaupapa aromatawai Mäori? Nä, he aha tënei ki 
ö koutou whakaaro? Ko te roro o te tangata? Ko 
ngä körero mö Täne i piki rä ki ngä rangi tühähä 
ki te whakahoki mai i ngä kete o te mätauranga? 
Ka piki a Täne i runga i töna hiringa. Ka hoki mai 
ia me tëtahi atu ähua i a ia. He aha tërä? Äe, ko 
te ira tangata. Te ira tangata nei, he whakanoho 
i te tangata ki te ao. I ngä mahi hangahanga. Kua 
taea te katoa o ngä mahi i runga i a Hineahuone 
e ngä atua, engari, käore i te whiwhi hä. Nö wai 
te hä? Nö hea te hauora?

I hangaia te tinana o Hineahuone mai i te one 
nei o Kurawaka. He körero atu anö kei roto i 
tërä, engari, kua hangaia öna karu, öna taringa, 
a roto i a ia. Kua hangaia te katoa. Nä, ko te hä, 
kei te ngaro me ngä kete o te mätauranga kei te 
ngaro. Nä, ka whakahokia mai e Täne, kätahi ka 
kimihia te wähi hei whakauru ki a Hineahuone. 
Nä Io te hä. Koinei i piki ai a Täne, a Täwhaki 
ränei (kei tö iwi te tikanga), ä, ka piki ia ki te tihi 
o ngä rangi, kätahi ka whakahokia mai taua hä, 
me tëtahi atu taonga. Ko te ira tangata tërä. Nä, 
ko ngä pukapuka o näianei he körero ngäwari mö 
te ira tangata. Äkene pea, ka whakauruhia te hä 
ki roto i a Hineahuone e Täne, e Io tonu ränei. 

Me hoki anö ki te wä i whakatöngia e Täne te 
ira tangata ki roto i te uwha, ki a Hineahuone. Ka 
titia atu ki roto i ngä karu, käore i tika. Ka puta 
kë mai ko te pïkaru, ko te toretore. Ka titia atu 
ki roto i ngä taringa, käore i tika. Ka puta kë mai 
ko te käpia, ko te kea. Ka titia atu ki roto i te ihu, 
käore i tika. Ka puta mai ko te hüpë. Kätahi ka 
whakauruhia atu ki roto i te waha, käore i tika. 
Ka puta kë mai ko te hüware. Ka heke mai ki ngä 
këkë, ka whakatakotohia ki reira, käore tonu i 
tika. Ka puta kë mai ko te werawera. Kätahi ka 
heke rawa ki raro ki ngä kühä, ka werohia atu, ka 
karakia, ä, ka pai mai te takoto i roto i te whatu 
o Tiwhaia. Ko te käinga tüturu tënei o te whare 
tangata.(Smith, 1913–1915.)

Te Ao Mariko
Ka kapo atu hoki te Ao Mariko i te ia, i te kiko, i 
te wairua o ënei whakaaturanga. Arä te kunenga, 
te körihi, te tïorooro, te päorooro, te patupatu, te 
ngote i te ü, ngä hihi i te whitinga mai o te rä, ngä 
hau tömairangi o te püaotanga o te atatü, hei anga 
mïharo, kia riro i te tangata he reo körero möna.

He rite ki te tinana o te tangata. I hangaia mai 
i te uku o Papatüänuku hai kaitiaki i te wairua. 

Nä, ko te wairua nei he rahi öna ähua, he ataata, 
he whakaata, he këhua, he tiramaka, he whakaaro 
matakite, he awe, he iri, he hämano, he hau, he 
tïramaroa, he ngao, he moemoeä ränei. Ahakoa 
mate te tinana, ko te wairua e kore e mate, engari 
ka hoki ki a Io-matua-kore, te takenga mai o ngä 
mea katoa. E kï ana te körero, ko te pü o te wairua 
i whakatöngia e Io i te wä i hangaia ngä whatu o te 
pëpi i roto i te köpü o te whaea. Ka kite ä-hinen-
garo, he matakite, he kite anö ä-wairua. Koinei te 
mana i kohatia mai e Io mö te whänuitanga atu 
o tënei mea o te wairuatanga. He mutunga kore 
(Melbourne, 2011; Williams, K.K. 1999).

Ko te mätauranga Mäori ko ngä möhiotanga 
tuku iho. “E hao nei e tënei reanga, Te Toi 
Huarewa Tipuna” (Nepe, 1991, wh. 1). Nä te 
mana Mäori i tö ki te whenua hai whakanui i 
töna reo mätauranga, i töna reo rangatiratanga. 
Nä te Mäori i poipoi. Näna i whakamahi te mana 
o töna reo whäioio hai tiki atu i ngä ariätanga 
tawhito o onamata. He tapu, he motuhake ki 
te Mäori öna mätauranga. Ko töna orokohanga 
mai i Rangiätea, i a Io rä anö. Koia nei te whare 
wänanga Mäori tuatahi i hangaia ki te Toi-o-
ngä-rangi, ki te rangi tekau mä rua, te käinga o 
Io-matua-kore, o Io-te-wänanga.

Ko Te Aho Matua tëtahi kaiärahi i ngä kura 
kaupapa Mäori. Ko Te Aho Matua, he oati, he 
mätäpono taumauri, he horopaki Mäori e whaka-
rewa ana, e whakahiamo ana i ngä mätauranga, i 
ngä tikanga, i ngä pümanawa, i ngä waiaro, i ngä 
uara o te hapori Mäori e ahu mai ana i te höho-
nutanga o te ao onamata o ngä mätua tïpuna. I 
runga i te kaupapa rangatira o te whakangungu 
tauira hai kaiako i roto i ngä kura kaupapa Mäori, 
ka noho mängai mätätoa ngä pia, hai reo märama 
ki te whakaputa i ngä tikanga mätauranga Mäori. 
Nä tërä, me hira, me niwha te tü a Te Wänanga 

Takiura ki te whakaako i te tauira kia ikeike te 
taumata o öna möhiotanga. Kia turuturu pourewa 
anö hoki te ähua o tana tü me te pupuri pümau 
tonu i te toitupu o öna mätauranga Mäori hai 
kawenga ki roto pü i te mätotoru o te häpori Mäori 
e pükäkä ana te hiahia ki te ako. 

Ko te ahureitanga o tënei wänanga takiura me 
äna kaupapa Mäori motuhake, ko te mätäpuna, 
ko te tüäpapa hoki o te horopaki o ngä mahinga 
reo Mäori whänui tonu. I orokohanga mai te kau-
papa Mäori i ngä höhonutanga o te ao täukiuki, 
o te tohunga pupuri, muna i ënei whakakitenga 
porehu ki a ia ake. He awenga, he mana tö te 
höhonutanga o ënei mätauranga, o ënei wairua, i 
runga i ngä whakaaro, i ngä märamatanga, i ngä 
whakamäori, i ngä pähekohekotanga o te Mäori 
e whai ana i töna ao Mäori. 

He aha tënei mea te “kaupapa Mäori”? Ko te 
kaupapa Mäori, he whakaariätanga o te mätau-
ranga Mäori i whakapapahia mai, i whaikörerohia 
mai, i karakiahia mai e ngä reo o ngä tohunga 
täukiuki o ngä whare maire, o ngä whare kura, o 
ngä marae kura. Ko te kaupapa Mäori, he wha-
karitenga toitupu hai pünaha wawao atu, ärai 
atu i te awenga o te ao auraki. Ko te kaupapa 
Mäori, he tukanga mä te Mäori hai whiriwhiri, 
hai hanga whakaaro, mätauranga taporo hoki. 
Hängai tonu te pünaha mätauranga o te kaupapa 
Mäori ki te hapori o näianei. I ngä wä ka tü mai, 
ka ähei te hunga e köingo ana ki tënei kaupapa ki 
te whakatairanga i ö rätau akoranga, ki te whai i 
ngä momo köwhiringa mätauranga Mäori e wätea 
ana ki a rätau.

Ko te reo te käkahu o te whakaaro, te huarahi ki 
te ao türoa o te hinengaro. (Henare, 1981, wh. 5)

Ko te reo Mäori anake te reo taketake e ähei ana ki 
te kawe i te höhonutanga, i te toituputanga o ënei 
kaupapa mätauranga Mäori. Ko ngä mätäpono 
o Te Aho Matua mö ngä kura kaupapa Mäori, 
kua köpanihia ki te reo Mäori, ka noho hai pou-
tokomanawa mö Te Wänanga Takiura o Ngä 
Kura Kaupapa Mäori o Aotearoa. Ka whakamäori 
i te wairua, i te taiao o te akomanga kia tipu ai te 
whanaungatanga, te matemate-ä-one i waenganui 
i te katoa i runga i te mahi tahi a te tuakana me 
te taina, i runga anö i te tautoko, i te äwhina, i te 
opeope me te poipoi tëtahi i tëtahi. Mënä ka whai i 
te taumata o te reo, ka rongohia, ka whakaakohia, 
ka whakamahia ngä pümanawa, ngä pükenga, 
ngä auahatanga, ngä pohewatanga o tënä, o tënä 
tangata. Ko te whakapono o te tauira ki töna 
mauri, ki töna tapu, ki töna mana, ki töna ihi, ki 
töna wehi te mea nui. Ko te kite ä-kanohi, te rongo 

(WHAKAAHUA 4 Te Wänanga Takiura. (2019). 
Te Hue o Te Wänanga Takiura. Tämaki Mäkaurau

ä-taringa, te rongo ä-wairua, te mahi ä-tinana me 
te körero ä-waha ngä huarahi hei whakamätau-
tau, hei arohaehae, hei aromatawai i a ia anö. 
Ko te märamatanga o te tauira ki ënei ariätanga 
o te mana atua, te mana tangata, te mana reo, te 
mana whenua, te mana o te ao türoa. (Pere, 2004 ; 
Williams, 2008).

E hao nei e tënei reanga Te Toi Huarewa o ngä 
Tïpuna. Ko tënei te whakapapa e here nei i ngä 
whakaaro o Te Wänanga Takiura. I tïmata tënei 
kaupapa whakaako i te tamaiti mä te reo Mäori 
anake, i te Kura o Ruatoki, i te tau 1977, engari 
tüturu tonu i te tau 1978. He kura reo Mäori nohi-
nohi anö tö Ruätoki mö a rätau tamariki nohinohi. 
I muri iho, i ara ake ngä köhanga reo o te marae o 
Waiwhetü i te tau 1982, o Hoani Waititi i te tau 
1983, o Te Awhireinga i te tau 1984. I tïmata te 
Kura Kaupapa Mäori o Hoani Waititi Marae i te 
tau 1985. Nä te kore kaiako whiwhi rëhitatanga 
mö roto i ngä kura kaupapa Mäori, ka hangaia 
Te Wänanga Takiura o ngä Kura Kaupapa Mäori 
o Aotearoa hai whakangungu tauira whakaako, 
i roto i te Kura Kaiako o te Whare Wänanga o 
Tämaki. I tïmata tënei wänanga Mäori i te 7 o 
Huitanguru 1990.

Ehara ahau i te rangatira, he ata ahau nö te 
tangata. He whakamärama tënei i ngä whakahaere 
o ngä ähuatanga rangahau i roto i ngä marau-
tanga o Te Wänanga Takiura. Ko ngä mätauranga 
Mäori me ngä mätauranga o te ao onamata, ngä 
ariä whakaü i te ätaahuatanga o te reo Mäori, te 
wairua Mäori, te whakaaro Mäori, te ao Mäori 
me öna tikanga katoa, ki roto i te tauira. Ka tipu, 
ka puäwai te hihiri ki te rangahau i te ao türoa 
me te ao taiao. Kei ngä mätäpuputu Mäori ngä 
whakaaro toitupu, ngä huarahi mai i te ao türoa 
ki te hinengaro. Ko tä Te Wänanga Takiura, he 
whakarei i te tino rangatiratanga o ngä iwi Mäori 
katoa o te motu, me te whakatiketike, te whaka-
hiamo i taua mana kia kaua e riro mä tangata kë 
atu, mä iwi kë atu e tohu, e whakataupoki ränei i 
tënei mana motuhake.

Te putanga mai o ngä tae ki te ao. Ka äta 
whakahokia ngä körero ki te tïmatanga o te ao 
Mäori, ki te Kore, ki te Pö, ki a Ranginui räua 
ko Papatüänuku. Ka pupü ake ngä tautohetohe 
i waenga i ä räua tamariki. Ko te wehenga tërä 
me te orokohanga mai o ngä tae ki te ao. Ka 
whakaakohia ngä tauira o Te Wänanga Takiura 
ki te ahunga mai o ngä tae matua, me te putanga 
mai o ngä tae hou kua ranua. Ka titiro ki ngä 
herenga ki te taiao me te mahi i ngä kötuhituhi 
köwhaiwhai me öna whakamäramatanga. Ka 
tukuna ngä whakaaro pohewatanga o ngä tauira 
kia rere, i te wä ka whakairoiro i a rätau hoe. Kia 

mäkinakina ki uta, kia mätaratara ki tai. E hï ake 
ana te atäkura.

Huakina mai te tatau o tö whare. Ko te Whare 
Pukapuka, he whare körero e whakahaerehia ana 
i raro i te marumaru o Te Wänanga Takiura. Ko 
tä te Whare Pukapuka, he tautoko, he häpai i 
ngä mahi whakaako a ngä kaiako. I roto i tënei 
whare pukapuka, ka ähei te tauira ki te rangahau i 
töna tuakiritanga, i öna tätai whakapapa. Ko ngä 
mahi kei roto i tënei whare, e hängai pü ana ki 
ngä ähuatanga katoa o te mätauranga Mäori, o te 
whakaaro Mäori. He wänanga, he märamatanga 
kei roto i ngä körero täukiuki, mai i ngä tuhinga 
o neherä. He reo ökarakia, he reo ökawa, he reo 
öpaki, he reo öao, he reo öpanekäkä kei roto i 
ngä pukapuka. Otirä mä te rangahau, ka kitea he 
körero uruuru-matua, he körero uruuru-tawhito, 
he körero uruuru-aronui. Ko ngä painga mö te 
katoa, hai huruhuru mö ngä pï ka rere. He manu 
hou ahau, he pï ka rere. (Harvey, 2017, wh. 4)

Whäia te pae tawhiti kia tata, whakamaua te 
pae tata kia tïna. Ko te rumaki reo tëtahi huarahi 
whakaako i te reo ki te hunga e hiakai ana. Ahakoa 
he paku te reo, he kore reo, te pakari ränei o te 
whakahua, koinä te take ka haere mai ngä tängata 
mai i nga töpito o Aotearoa, o te ao, ki te whai i 
tënei huarahi ako, hei whakatutuki i tërä o ö rätau 
wawata i roto i te tau kotahi. Hei te mutunga o 
te tau, kua panonitia ö rätau whakaaro Päkehä 
ki te whakaaro Mäori. Kua möhio te tauira ki te 
körero Mäori, i öna ake whakaaro kia tü mäia, 
kia tü pakari ia ki te whäriki i öna whakaaro mö 
ngä kaupapa maha. 

He oranga ngäkau, he pikinga waiora. Ka 
hauhaketia ngä kai, ka whakatö ki te rua, ka 
tau ngä mahi a Rëhia, a Häkinakina, i heke iho 
i a Tänerore, i a Tümatauenga. I tukuna kia ako 
i te mataharahara, i te harakoa, i ngä täkaro, i 
te kü, i ngä waewae nuku, i te mau räkau, hei 
whakakori i te tinana, hei whakakoi i te hine-
ngaro, hei whakamataara i te mauri ohooho o te 
tangata. Kei Te Wänanga Takiura anö te mana ki 
te whakaako, ki te whakapakari i ënei täkaro tuku 
iho hei akoranga mä ngä tamariki.

“Waiho mä te mïharo tätau e ärahi.”

Te mana o te reo kata. Ka whakaarahia ake ngä 
kupu körero kua roa e moe ana, ki te whakahü ake 
i te mana ororeka o te reo Mäori o Te Wänanga 
Takiura. Ka tirikohu atu ki roto i ngä püräkau, 
pakiwaitara, möteatea, haka, whakataukï, waiata, 
kïwaha, mahi a rëhia, kia pakaru mai ai te hä o 
te reo. Ko tä Te Wänanga Takiura he whakatö, 
he whakapärekareka i ënei körero täwara hei 

akoranga mä ngä tamariki ahakoa te reanga. Ka 
ora i te reo kata. Ka mate i te reo kata.

Ko te wehi ki a Ihowa te tïmatanga o te mätau-
ranga. E whakahawea ana te whakaaro kore ki te 
whakaaro nui ki te ako. Whakarongo e taku tamaiti 
ki te ako a töu päpä. Kaua hoki e whakarërea te ture 
a töu whaea. Ä, ka waiho hei whakapaipai ätaahua 
mö töu matenga, hei mekameka whakapaipai mö 
töu kaki. (Paipera Tapu: Whakataukï, Verse 8.)

Koinei ngä kupu a te Hähi Ringatü i noho hei 
taituarä, hei oati mö te Kura Reo Rua o Ruatoki 
i te tau 1977. Kua noho hoki ënei kupu hei körero 
täwharau, hei kupu mätäpono mö Te Wänanga 
Takiura.

I te orokohanga mai o te whakaako reorua, i ahu 
mai ki te Kura o Ruatoki tëtahi whakaaturanga 
nö Poihäkena, “Not to Lose You, My Language” 
(Reading, 2014). Ko te whäinga matua o tënei 
whakaaturanga, ko te whängai i te whakaaro ki 
roto i ngä tamariki, he taonga tö rätau reo me öna 
tikanga. E ai ki a Spolsky (1985, 1986), i hängai 
pü te whakaaturanga nei ki te orokohanga mai o 
te Kura o Ruatoki i tü hei kura reo rua tuatahi o 
roto o Aotearoa i te tau 1976. Heoi, nä te Kömiti 
a Marshall i tono atu ki tëtahi tangata nö täwähi 
kia haramai ki te whärua o Ruatoki ki te arotake i 
te hötaka i reira me te tü hei mängai mö te NZCER 
i runga i töna matatau ki te kaupapa reoruatanga.

He iti te mokoroa e hinga te püriri. Nä, me 
hoki atu ki ngä mahi a Kaa Williams räua ko 
Tawhirimatea Williams i te wä i whakatöngia te 
reo ki ngä tamariki i te Kura o Ruatoki. Nä räua i 
whakatau ki te taha o Ngäi Tühoe te ähuatanga o 
te ako i te reo. Me tiki atu te whakaaro taumauri 
o te reo, hei whakaako i ngä tamariki. 

Ka huri ki te Köhanga, ki ngä mokopuna e poipoia 
ana, e mirimirihia ana, e whatiwhatihia ana i roto i 
te poho aroha o öna marae. Ka hoki ngä mahara ki 
töku ake whakatipuranga i te käinga, e kiia ana ko 
te Köhanga o te Tuawhenua, ko Ruatahuna tërä. 
Ko te ngahere töku whakaruruhau, töku maru äio 
pïpï. Koinei töku papatäkaro. Koinei töku whata 
kai. Ka rongo ä kiri i te haukü o te whenua, i te 
ngäeheehe o ngä rau kauru o ngä tamariki a Täne. 
Koinei ngä reo körihi ka rongohia e te taringa o 
te mokopuna. Koinei ngä reo o te manu e uiui 
ana töku hinengaro i a te wä, i a te wä. Koinei te 
orokohanga mai o tö tätau reo hei reo uimakihoi. 
(Williams, K. K. 2011, wh. 2)

Hei ahurea toitupu te tïmatanga o te äta titiro ki 
te reo o te taiao o Ngäi Tuhoe. He ao e here ana i 

te tätangi o ngä manu ki te nohonga o te tangata. 
He täwharau i te tangata, i te noho hei tini o 
Mähoihoi, kia rere ai te reo mariko ä-ngäherehere 
kia rite ki te reo wairua o te tamaiti. 

Ko ngä momo reo nä räua i whakatau i roto 
i te rumakitanga o te reo o Ngäi Tühoe, he reo e 
märama ai te tamaiti, e rangona ai e te tamaiti, e 
möhukihuki ai te tamaiti kia tangata whenua ki 
roto i a ia.

Ka tipu mä te reo kü, i te reo ngü, i te reo 
whëwhï, i te reo kiri kokïkokä, i te reo terein-
awhita, i te reo pipipipipipiteri, i te reo tiowene, 
i te reo tïoriariweta, i te reo käkäriki, i te reo 
koukou, i te reo ketekete, i te reo kökö kökako, i 
te reo kekokeko, i te reo teiteitititei, i te reo piripiri, 
i te reo riroriro, i te reo korukoru, i te reo köiri, 
i te reo oioi. Anä, kia puta he oro, he kupu iere, 
he kupu whakareia i te whakaaro o te tamaiti, ka 
puta ki te taiao.

Käore he paku aha e pahawa, ki te kore te 
reo mariko e pupuri i te wairua, i te hämano, i te 
tiramaka, i te ngao, o tö tätau reo rangatira. 

Ko tätau tonu ngä rä ngä mahuri tötara e noho 
tütei ana.

Rärangi Kupu

hämano invisible presence/ immortal 
presence

mataharahara clear heart

möhukihuki keen, yearning, thrill

ngäeheehe to rustle, murmur

reo käkäriki song of the parakeet

reo kekokeko song of the pükeko

reo ketekete to chirp, chatter

reo kiri kokïkokä early morning song

reo köiri swaying language of the body

reo kökö kökako a songbird that imitates the 
song of the kökako

reo korukoru song of the turkey

reo koukou to hoot like the owl

reo kü coo, low inarticulate sound

reo ngü to be speechless, silent

reo oioi continuous language of the sea

reo pipipipiteri to chirp, squeak

reo piripiri chitter/chatter of insects

reo riroriro song of the grey warbler

reo teiteitititei amplitude, song of the fantail

reo tïoriariweta loud, resounding

reo tiowene cry, call of a bird

reo whëwhï small, slim

taporo exclusive

tätangi to rattle, jangle

tïoriwari bird songs

tïorooro to make harsh high-pitched 
sound

tïramaroa mysterious light

tirikohu to dive, plunge, plummet

toitupu continuous growth

tömairangi dew/moisture

whakareia to ornament, embellish

